
LO DERBÍ
Lo Domenge COMMET, heurèr 2026

	Qu’es lo derbi, l’encontra de rugbi entre d’Acs e lo Mont.

	Mariús : Adiu Joan, qu’arribi !
	Joan : Amaneja-te, la partida qu’es començada !
	Mariús : Que i a punts de marcats ?
	Joan : Egalitat, zèro pertot ! Mès, davant, los d’Acs que son mèi valents, pro moment.
	Mariús : A jo tanpauc ne m’agrada pas lo jòc deu Mont. Tostemps a har biscueitas.
	Joan : Ne'm hèis pas díser çò que n’èi pas dit !
	Mariús : Ah bon, qu’as dit quauquarren ?
	Joan : Quiò ! Qu’èi dit qu’a d’Acs los avants qu’èran valents. Mès n’èi pas parlat de l’equipa deu Mont. Que son a s’espiar pro moment.
	Mariús : Solide, n’i a pas bèth jòc, sonque honhaires*.
	Joan : Aten un chic ! Vas véder, la veishiga que va sortir de la mesclada costat deu Mont, e que van har a las biscueitas… Tè, espia !
	Mariús, trufandèc : Òaah, ah, ah ! Passa endavant, dens los pès ! Òaah, ah, ah ! Si es entà har cagadas de las bonas, que se’n pòden tornar a casa los montés, solide !
	Joan : Qu’es un derbi, Mariús. Los jogaires que son un chic nerviós. Qu’ac pòts compréner, totun.
	Mariús : Òc ! Que volen la veishiga e que son manhangs* com tistèths traucats.
	Joan : E bè dits donc, entau rugbi, qu’as lo parlar enflocat*.
	Mariús : Que t’ac èi dit, los montés ne saben pas jogar au rugbi !
	Joan : Mès que son finalistes deu campionat, Mariús ! E ne pensi pas qu’agin crompat l’arbitre a cada encontra, totun ?
	Mariús : Vé te’n saber ! Que’n serén capable !
	Joan : Que dits conerias, com a l’acostumada. (Investit) Dià, espia, lo miei d’obertura deu Mont qu’a hèit la traucada, qu’engana* lo centre d’Acs, que va marquar l’ensai, espia, que gaha l’aviada*… (Decepcion) Aaah, diuvivant !
	Mariús, faussament decebut : E non, qu’a hicat lo pè dehòra ! Malaja ! Qu’a oblidat de har la passa en dehens ! Qu’a jogat solet, tròp personau ! Aquí qu’as lo resultat, praubòt.
	Joan, vertadèrament decebut : Uuh ! Que se’n manquèva de chic !
	Mariús, provocaire : E saps, Joan, lo rugbi qu’es un jòc d’equipa !
	Joan, picat : De qué ? Ne son pas ua bona equipa los montés ? De mèi, que pòts legir l’Equipa, que son classats melhora equipa de la sason !
	Mariús, trufandèc : Solide, lo melhor Quinze de jogaires, individualistes, de la sason.
	Joan, convencut : E que van ganhar lo campionat ! Desolat !
	Mariús : Praube de tu, que’m hès arríder ! N’an pas lo nhac com los jogaires d’Acs ! N’an pas de sanqueta* !
	Joan : Ah tu hòu ! Espia donc, que s’i hèn pet a pet* !
	Mariús : Quiò, mes que son pets qui pagan, pr’amor que son finòts* !
	Joan : Tè, com aqueth, lo segonda linha barbassut qui jòga com un pau !
	Mariús : S’i cau pas hidar, qu’es tinhós, e qu’avança de com cau, la permèra linha au darrèr. Espia, n’i a pas digun entau placar.
	Joan, enmaliciat : Mès hilh deu diable ! A las camas, que cau placar a las camas, que’u cau desquilhar ! … Ah, totun !
	Mariús, de mes en mes investit : Mes n’es pas ua lenha, qu’a hèit la passa de com cau, e la veishiga que viatge dinc a l’ala, e … Hilh deu diable, l’estremèr qu’a hèit lo trauc … que va marcar … non, hèis la passa, viste, a esquèra, quiò, lo tresau linha … Uuuh ! Quina tumada ! ... Espia, lo miei de mesclada qu’amassa la veishiga … que s’escapa … qu’es solet … Atencion a dreta… Non ! … Si ! Ensai ! Ensai, Joan ! Qu’as vist ? Enter los paus ! Magnific, ginhèc !
	Joan : Quiò, qu’as rason, qu’es un ensai de non pas ic créder ! Mès n’es pas acabada l’encontra ! E n’es pas oblidat de sautar sus lo canapè, totun ! Qu’es tot nau !
	Mariús : Desencusa-me, Joan ! Qu’es l’arsec* deu rugbi qui m’ahueca* !

	E cric e crac la bregada qu’es acabada.
	E crac e cric lo pleitei qu’es de uei


Honhaire : joueur costaud qui veut passer en force
Enflocat : fleuri, orné
Manhang(a) : maladroit(e)
Gahar l’aviada : démarrer, décoller, prendre de la vitesse
Sanqueta (jogar dab) : jouer avec énergie et force
Har pet a pet : jouer par à-coups
Finòt : malin
Arsec : passion
Ahuecà’s : s’enflammer, s'enthousiasmer, s'exciter, s'emballer, se passionner

